საქართველოში ძალიან ბევრ ოჯახს უნდა მიიღოს სახელმწიფოსგან სხვადასხვა ტიპის დახმარება, მათ შორის ფულადი დახმარება, მაგრამ ნებისმიერი ქვეყნისთვის, არა მხოლოდ ჩვენთვის შეუძლებელია მოსახლეობის ნახევარზე მეტი სახელმწიფოსაგან ფულად დახმარებას იღებდეს. 
დღეს სოციალურ დახმარებას იღებს ქვეყნის მოსახლეობის თითქმის 13.0%, რაც საერთაშორისო გამოცდილებით დაფარვის საკმაოდ კარგი მაჩვენებელია. მსოფლიო ბანკის ბოლო კვლევის მიხედვით 2010-2014 წლებში უკიდურესი სიღარიბე 15%-ით შემცირდა. სოციალურ დახმარებას ახლა იღებს  477 000-ზე მეტი ადამიანი. რა თქმა უნდა, ის ადამიანები, რომლებიც იღებენ სოციალურ დახმარებას არ გამოთქვამენ პროტესტს და ჩვენ ვიცით მხოლოდ იმ ადამიანების შესახებ, რომელთაც მიაჩნიათ, რომ უნდა ჰქონდეთ დახმარება სახელმწიფოსგან. თუ ჩავუღრმავდებით მათ საქმეებს ხშირად ისინი არიან შრომისუნარიანი ადამიანები, რომლებიც თავიანთი შემოსავლით და შრომით უნდა არჩენდნენ საკუთარ ოჯახებს ან არიან ადამიანები, რომელთაც აქვთ შემოსავალი, მაგრამ უმალავენ სახელმწიფოს შემოსავალს ან ქონებას და მაინც ითხოვენ ფულად დახმარებას სახელმწიფოსგან. 
პროგრამა, რომელიც ეხლა მოქმედებს, შემუშავდა საერთაშორისო ორგანიზაციების მხარდაჭერით. მეთოდოლოგია ბაზიდან  გამოარჩევს ყველაზე მეტად შეჭირვეულ ოჯახებს, რომელთაც ყველაზე მეტად სჭირდება სახელმწიფოს მხარდაჭერა. ეს პროგრამა განსაკუთრებით ორიენტირებულია ბავშვიან ოჯახებზე და სწორედ ასეთი ოჯახები ხვდებიან ყველაზე მეტად სოციალურად დაუცველთა პროგრამაში.
 ძველი პროგრამა საშუალებას იძლეოდა ოჯახს სოციალური დახმარება მიეღო აგენტის სუბიექტური შეფასებით, რაც ხშირ შემთხვევაში გამოიყენებოდა პოლიტიკური მიზნებისთვის. თუ ნახავთ ძველი წლების სტატისტიკას, სოციალურად დაუცველთა რაოდენობა სწორედ არჩევნების წინ იზრდებოდა ხოლმე, შემდეგ კი ადამიანებს ისევ უწყდებოდათ დახმარებები. ყველაზე დიდი რაოდენობა სოციალურად დაუცველების ქვეყანაში 2012 წლის არჩევნებისთვის დაფიქსირდა- 507 000-მდე პირი იყო ამ სტატუსის მქონე, როცა „ქართული ოცნება“ მოვიდა ხელისუფლებაში, თუმცა  ძველი მეთოდოლოგიითვე  გადამოწმების შემდეგ აღმოჩნდა, რომ  ყველა მათგანი რეალურად არ საჭიროებდა სახელმწიფოს დახმარებას და ეს ხელოვნურად გაზრდილი ციფრი იყო.   ბევრი ფაქტი იყო ისეთი, როდესაც დახმარებას იღებდნენ თანამდებობის პირების ახლობლები, ან ადამიანები რომლებსაც ჯიპები ყავდათ და აგარაკები ჰქონდათ.
  დღეს  ყოველგვარი სუბიექტური შეფასება გამორიცხულია და მხოლოდ ობიექტურ მონაცემებზე დაყრდნობით ხდება ოჯახისათვის სოციალურად დაუცველი სტატუსის მინიჭება.  არცერთი ადამიანის სუბიექტურ შეხედულებაზე არ არის დამოკიდებული სტატუსის მინიჭება  და რასაც ადამიანები ჩიოდნენ- ტელევიზორის, მაცივრის და ელემენტარული საყოფაცხოვრებო  ნივთების გამო მომიხსნეს დახმარებაო- ეს ფაქტორებიც გამოირიცხა. ოჯახების შეფასებისას  ქულას ითვლის სპეციალური პროგრამა მხოლოდ ობიექტურ მონაცემებზე დაყრდნობით.  ბაზაში ცვლილებები ადრეც ხდებოდა და ახლაც ხდება. ანუ თუ დღეს ოჯახს შეუწყდა სოციალური დახმარება, მის მაგივრად სხვა- კიდევ უფრო შეჭირვებული  ოჯახი იღებს ამ თანხას და ბაზაშიც მუდმივად მიმდინარეობს ცვლილებები, ოჯახების მდგომარეობაც წლიდან წლამდე იცვლება და ეს აისახება პროგრამაში. ამასთან ერთად, ბოლო წლებში სოციალური დახმარების თანხაც გაიზარდა და უკიდურესად გაჭირვებული  ადამიანები 30 ლარი ნაცვლად 60 ლარს იღებენ.
გარდა ამისა, თუ დავუკვირდებით ეს პროგრამა ბევრისთვის გახდა დასაქმების დემოტივატორი და ადამიანს სამუშაოს ძიების ნაცვლად ურჩევნია დაელოდოს სახელმწიფოსაგან გაცემულ დახმარებას. ამიტომ ჩვენი მიზანი უნდა იყოს, რომ ადამიანმა შეიძინოს საჭირო პროფესია, დასაქმდეს, თვითონ უზრუნველყოს თავისი ოჯახის რჩენა და არ იყოს დამოკიდებული სახელმწიფო შემწეობაზე. 
გარდა საარსებო შემწეობისა ქვეყანაში სოციალური დახმარების სხვა პროგრამებიც მოქმედებს. ამ ადამიანებს ძალიან ეხმარება საყოველთაო ჯანდაცვის პროგრამა, გაიცემა დევნილთა შემწეობა,  მარჩენალდაკარგულები და შეზღუდული შესაძლებლობის მქონე პირები ასევე იღებენ სახელმწიფოსგან თანხას, დემოგრაფიული მდგომარეობის გაუმჯობესებისათვის სახელმწიფომ შემოიღო სპეციალური პროგრამა, რითაც ოჯახებს მიეცემა ყოველთვიური ფულადი დახმარება 100-დან 200 ლარამდე, მათ შორის მაღალმთიან დასახლებაში მცხოვრებ ოჯახებს. ამასთანავე, ადგილობრივ მუნიციპალიტეტებსაც აქვთ სოციალური პროგრამები, რომლითაც ეხმარებიან თავისი რაიონის მოსახლეობას.

